
Апстракт 

Потребата за одржување рамнотежа во секојдневниот живот на поединецот меѓу 
медиумската писменост и нејзиниот клучен елемент – критичкото размислување, 
како и правилниот избор и насочување кон квалитетно користење на времето, 
според нас, треба да се пронајде и во уметноста. Ова истражување ја разгледува 
специфичната улога на балетската уметност во развивањето на медиумската 
писменост и критичкото размислување кај публиката. Централната хипотеза е 
дека балетот, како мултимедиумска форма на изразување што ги обединува 
движењето, музиката и визуелната уметност, може значително да придонесе за 
унапредување на овие способности кај гледачите. Методолошки, истражувањето 
користи комбиниран пристап со примена на квалитативни и квантитативни 
техники за прибирање податоци. Спроведените анкети и интервјуа со постители на 
балетските изведби ќе обезбедат увид во нивното искуство и перцепција на балетот 
како уметност. Истовремено, ќе се примени анализа на содржини за да се утврдат 
специфичните аспекти на балетските претстави кои најмногу придонесуваат за 
развојот на медиумската писменост. Очекуваните резултати укажуваат дека 
балетот може да послужи како моќна образовна алатка за развивање на критичкото 
размислување, нудејќи нови перспективи за улогата на уметноста во современото 
општество. Податоците и сознанијата добиени од ова истражување ќе послужат 
како основа за развивање на едукативни програми кои го интегрираат балетот во 
наставата по медиумска писменост и обратно – медиумската писменост во 
наставните програми по балет во основно и средно образование 

Клучни зборови: медиумска писменост, критичко размислување, балетска 
уметност, едукативна иновација. 

Вовед 

Културата ги опфаќа вредностите, верувањата, обичаите, уметноста, знаењето, 
јазикот и институциите што го обликуваат начинот на живот на заедниците. Таа се 
развива преку историски процеси, меѓукултурна размена, технолошки напредок и 
глобализација, при што влијае и врз личниот и врз колективниот идентитет.  

Уметноста, како креативен израз на човековата имагинација и идеи, го претставува 
суштинскиот дел на културата. Таа има симболичко значење, предизвикува 
емоционални реакции и служи не само за забава, туку и како образовно средство и 
медиум за зачувување на културното наследство. Поврзувајќи ги луѓето преку 
заеднички естетски доживувања, уметноста отвара нови перспективи и потикнува 
меѓусебно разбирање. 

Во современото општество, медиумската писменост и критичкото размислување се 
неопходни компетенции. Постојаната изложеност на огромни количини медиумска 
содржина бара способност за критичка анализа, проценка и селекција на 
информации. Иако истражувањата ја анализираат врската меѓу различните 
медиумски форми и развојот на критичкото размислување, потенцијалот на 
балетот како медиум во овој контекст сè уште е недоволно истражен. 

Ова истражување ја проучува улогата на балетот како интердисциплинарна 
уметничка форма која ги обединува движењето, музиката и визуелната естетика, 
во развојот на медиумската писменост и критичкото размислување кај публиката. 
Целите на истражувањето се: 

1. Да се идентификуваат елементите на балетските претстави кои 
поттикнуваат аналитичка и интерпретативна ангажираност. 

2. Да се истражи како публиката ги доживува балетските изведби и на кој 
начин тие искуства можат да се применат во образовниот процес. 

3. Да се предложат начини за интегрирање на балетот во наставните програми 
по медиумска писменост во основното и средното образование. 

Истражувањето се стреми да одговори на следниве прашања: 

• Кои аспекти од балетските претстави најмногу придонесуваат за развојот на 
медиумската писменост и критичкото размислување? 

• Како интерпретативното искуство на публиката со балетот може да се 
претвори во едукативни стратегии? 

Со разгледување на овие прашања, истражувањето придонесува за пошироко 
разбирање на тоа како уметноста може да се искористи како иновативна алатка за 
развивање на суштински когнитивни и културни вештини. 

Теоретска рамка 

Медиумската писменост и критичкото размислување претставуваат основни 
компетенции во современото образование и културниот развој. Двете вклучуваат 
способност за анализа, проценка и активно вклучување во медиумските содржини, 
што е особено значајно во дигиталната ера. Тие им овозможуваат на поединците 
информирано и рефлексивно учество во општеството, правејќи ги клучни за 
формирање на одговорни и ангажирани граѓани. 

Медиумска писменост 

Медиумската писменост може да се дефинира како способност за критичко 
ангажирање со медиумите и медиумските технологии, која опфаќа пристап до 
медиумска содржина, разбирање на истата и умешност за создавање сопствени 
пораки (Smailova et al., 2023, p. 251). Денес таа е призната како клучна компонента 
на општата писменост, рамноправна по значење со читањето и математичките 
вештини, бидејќи им помага на поединците да се движат низ сложените медиумски 
средини. 

Покрај основната техничка компетентност, медиумската писменост опфаќа 
комбинација на когнитивни, емоционални и социјални вештини: аналитичко и 
критичко размислување, креативно создавање на медиумски пораки, рефлексија, 
етичко расудување и активно граѓанско учество (Smailova et al., 2023 p.5; Johnson 
2019). Овој поширок пристап се совпаѓа со ставот дека ефективната настава по 
медиумска писменост мора да ги интегрира критичкото размислување, етичкото 
однесување и одговорното граѓанство (Taylor, 2021). 

Важна димензија на медиумската писменост е способноста да се деконструираат и 
критички анализираат медиумските текстови со цел да се разбере нивното 
влијание врз општествената кохезија (Green & Brown, 2020). Кај младите, особено 
кај учениците, нејзиниот развој треба да биде приоритет заедно со 
традиционалните вештини за писменост (Smailova et al., 2023, p. 8). Истражувањата 
исто така ја нагласуваат улогата на родителите и семејната средина: кога се 
комбинираат со училишни иницијативи, родителската медијација значително ја 
подобрува медиумската писменост на децата (Adams, 2022). Дополнително, добро 
осмислените програми за медиумска писменост покажуваат дека можат да го 
намалат проблематичното однесување кај децата и адолесцентите и да имаат 
долготрајно позитивно влијание (Smailova et al., 2023, p. 3). 

Критичко размислување 

Критичкото размислување е составен дел од медиумската писменост, бидејќи 
овозможува проценка на квалитетот и точност на содржината — без разлика дали 
станува збор за вести, рекламирање или социјални медиуми — поддржува 

информирано донесување на одлуки (Johnson, 2019). Исто така, има улога во 
поттикнувањето на разновидност на мислења и активно учество во дигиталниот 
простор (Green & Brown, 2020).  

Во борбата против дезинформациите, критичкото размислување е од клучно 
значење за препознавање на недоверливи извори, оспорување на лажни тврдења и 
разбирање на механизмите на регулација и учество (Smailova et al., 2023, p. 15). Во 
„пост-вистинската“ ера, научниците укажуваат дека способноста за критичка 
евалуација на информациите мора да биде во прв план на педагошките пристапи 
(Green & Brown, 2020). 

Во образовниот контекст, поттикнувањето на учениците да ги преиспитуваат и 
оценуваат медиумските содржини ја зајакнува нивната способност да ја 
разликуваат вистината од невистината (Adams, 2022). Ова не само што ги 
подготвува за активно граѓанство, туку развива и вештини за значајно учество во 
современото општество. 

 

Теоретска рамка 

Сумирано, разгледаните теоретски перспективи ја нагласуваат меѓусебната 
поврзаност меѓу медиумската писменост, критичкото размислување и 
интерпретативната ангажираност што ја поттикнуваат уметничките форми, како 
што е балетот. Иако постојната литература ја признава вредноста на уметноста во 
развивањето на аналитичките и рефлексивните способности, постои значителен 
недостиг на истражувања за тоа како балетот, како мултимедиумска уметничка 
форма, може да послужи како средство за развој на овие компетенции. Ова 
истражување се надоврзува на постоечките рамки применувајќи ги во културен 
контекст кој досега е речиси непроучен, со цел да понуди емпириски докази за 
потенцијалот на балетот да ги зајакне и когнитивните и културните димензии на 
медиумската писменост. 

 

Претходни истражувања 

Постоечката литература ги разгледува медиумската писменост, критичкото 
размислување и уметноста како одделни поими, но малку внимание е посветено на 
нивната меѓусебна поврзаност – особено на потенцијалот што балетот како 
уметничка форма го нуди за развојот на она што некои ученици го нарекуваат „ 
медиумска мудрост“. Овој концепт подразбира способност за селектирање на 
релевантни информации, заштита од емоционална манипулација и свесен, 
рационален пристап кон консумирањето на медиумските содржини (Smailova et al, 
2023). Недостатокот на истражувања кои директно ја анализираат врската меѓу 

балетот и развојот на овие вештини, претставува значаен недостаток во 
академската сфера. 

 

Балетот и медиумското влијание 

Досегашните истражувања најчесто го разгледувале влијанието на медиумите врз 
балетските изведувачи, првенствено од перспектива на телесната перцепцијата и 
незадоволството од сопствениот изглед. На пример, резултатите од одредени 
студии укажуваат дека медиумската изложеност значајно влијае врз перцепцијата 
на балерините за „идеалната“ фигура, со поизразени ефекти кај нив во споредба со 
лица кои не се занимаваат со балет. Таквите наоди ја потврдуваат пошироката улога 
на медиумите во обликувањето на вредностите и ставовите. Сепак, досегашните 
истражувања не ја разледуваат можноста балетот да функционира како медиум 
што може да поттикне критичката анализа на медиумските пораки и да помогне во 
балансирањето на ваквите влијанија.  

 

Интердисциплинирани вештини во дигиталната ера 

Во дигиталното време, поимот писменост не се ограничува единствено на 
способноста за читање и пишување, туку опфаќа спој од медиумска писменост, 
информациска писменост и критичко размислување (Bass, 2024). Истражувачите 
истакнуваат дека современата писменост подразбира синергија на овие вештини 
со цел успешно и свесно навигирање низ сложените и често манипулативни 
медиумски средини. Ова кореспондира со основната идеја на ова истражување: 
балетот, како комплексна форма која ги обединува движењето, музиката и 
визуелната естетика, може да претставува поттикнувачки контекст за развој на 
ваквите компетенции. 

 

Уметноста како средство за активно истражување 

Образованието во областа на медиумската писменост се темели на активен процес 
на истражување и критичко размислување, при што учесниците се охрабруваат да 
анализираат и создаваат пораки со јасна свест за нивното потенцијално влијание 
(Lipkin, 2021). Балетските претстави, богати со симболика, наративна структура и 
емоционална длабочина, нудат уникатна можност за развој на овие способности кај 
публиката. Преку интерпретација на визуелните, звучните и симболичките 
елементи, гледачите се вклучуваат во когнитивни и аналитички процеси слични на 
оние што се применуваат при деконструирање на медиумски пораки. 

Балетот и колективното искуство 

Истражувачите во областа на танцот го нагласуваат колективниот аспект на 
изведбата, посочувајќи дека танцот ги обединува луѓето како публика и 
изведувачи, поттикнувајќи свесност за заедничко време и простор (Nunn, 2022). 
Овој социјален елемент ја зголемува вредноста на балетот како едукативна алатка, 
бидејќи колективната рефлексија овозможува зајакнување на критичката свест и 
медиумската мудрост преку поврзување на личната интерпретација со групниот 
дијалог. 

Балетот како комуникација и социјален коментар 

Познатата кореографка Марта Греам, го опишува танцот како: „една од уметностите 
на комуникацијата“, истакнувајќи дека танцот не постои одвоено од општеството 
(Graham, 1939). Монден (2014) дополнително нагласува дека балетот ја отсликува 
пошироката културна и социјална реалност, обработувајќи современи прашања 
преку уметнички израз. Ова укажува дека балетот може да функционира како 
медиум за дискусија на социјални прашања, при што публиката е вклучена не само 
емоционално, туку и интелектуално. Прегледот на литературата укажува дека, 
иако балетот често бил проучуван во контекст на медиумското влијание врз 
изведувачите, неговата улога во развојот на медиумската писменост и критичкото 
размислување кај публиката останува се уште недоволно истражена. Поставувајќи 
го балетот во рамките на медиумската едукација, ова истражување ги отвара 
прашањата за тесната поврзаност меѓу уметноста и дигиталните компетенции. Се 
предлага дека интерпретативните вештини кои се развиваат преку ангажирање со 
балетски претстави можат да се применат и на пошироките медиумски контексти, 
овозможувајќи не само продлабочување на уметничката процека, туку и 
поттикнување на активно и критичко граѓанско учество. 

Методологија 

Ова истражување се базира на комбиниран методолошки пристап, кој интегрира 
квалитативни и квантитативни методи со цел да се добие целосна и продлабочена 
слика за потенцијалот на балетот во развојот на медиумска писменост и 
критичкото размислување. Ваквата комбинација овозможува истовремено 
статистичка генерализација и длабинско согледување на ставовите и искуствата на 
учесниците, што значајно придонесува за валидноста и сигурноста на резултатите. 

Методи за собирање податоци 

Анкетно истражување: Анкетата содржи комбинација од затворени и отворени 
прашања, со цел да се измери нивото на медиумска писменост, критичко 
размислување и способност за интерпретација на уметнички содржини. 
Податоците беа собрани во текот на сезоната 2023 година, во Националната опера 
и балет во Скопје, непосредно по завршување на избраните претстави. Во 
истражувањето се вклучени вкупно 80 лица, избрани преку комбиниран пристап: 
делумно со случаен избор (посетители анкетирани на лице место) и делумно со 
намерен избор (познати редовни посетители). Анкетите ќе бидат достапни и во 
печатена форма и онлајн, со цел зголемување на пристапноста и опфатот на 
различни групи учесници.   

Интервјуа: Со 20 лица од анкетниот примерок ќе се спроведат полуструктурирани 
интервјуа, за подетално разгледување на нивните интерпретации и лични 
доживувања. Секое интервју ќе трае околу 20 до 30 минути, ќе биде аудиоснимано 
со претходна согласност на учесникот, а потоа транскрибирано. Прашалниците ќе 
се фокусирани на перцепциите за влијанието на балетските претстави 
аналитичката ангажираност и развојот на критичкото размислување. 

Анализа на содржина: Ќе се изврши квалитативна анализа на избрани балетски 
претстави од сезоната во 2023 година. Единица на анализа ќе биде целокупната 
изведба, вклучувајќи ја кореографијата, сценографијата, музичката подлога и 
визуелниот концепт. Ќе биде изработен кодекс за категоризација на симболичките, 
наративните и естетските елементи кои потенцијално поттикнуваат критичко 
размислување и медиумска писменост. За да се обезбеди сигурност и доследност 
во процесот на кодирање, анализата ќе ја спроведат две независни лица, а ќе се 
пресмета нивото на соласност меѓу нивните резултати. 

 

Целна група и учесници 

Истражувањето ги опфаќа посетителите на Националната опера и балет, без олед 
на нивното претходно познавање или искуство со балетот и медиумите. 
Примерокот вклучува испитаници од различни возрасни групи, образовни 
профили и професионални категории. За потребите на споредбената анализа, 
учесниците ќе бидат поделени во две групи: редовни посетители и лица кои првпат 
присуствуваат на претстава. 

 

 

 



76 
 

Анализа на податоците 

Квантитативните и квалитативните податоци ќе се обработуваат одделно, а потоа 
ќе следува интегрирана синтеза за да се овозможи комплексно и конзистентно 
разбирање на истражувачката проблематика. 

 

Квантитативна анализа 

Податоците од анкетата ќе се обработуваат со помош на проргамите SPSS и 
Microsost Excel, со цел да се обезбеди прецизност и да се овозможи спроведување 
описна и инференцијална статистичка анализа. Описната анализа: ќе вклучува 
пресметка на средна вредност, медијана, стандардна девијација и процентуални 
распределби, со цел да се утврдат доминантните трендови и модели во одговорите 
на учесниците. Инференцијална анализа: за споредба меѓу подгрупите (на пр. 
редовни и нови посетители, различни возрасни и образовни категории) ќе се 
применат t-тестови за независни примероци, еднонасочна ANOVA и χ²-тестови. 
Анализа на корелација: За испитување на корелации ќе се користи Пирсонов 
коефициент на корелација за да се утврдат можните односи помеѓу демографските 
фактори и нивото на медиумска писменост или критичко размислување, при што 
нивото на статистичка значајност ќе биде определно на p < 0.05. 

 

Квалитативна анализа 

Транскриптите од интервјуата и одговорите од отворените прашања ќе се 
обработуваат преку тематска анализа, следејќи го шестостепениот модел на Braun 
и Clarke (2006): запознавање со материјалот, генерирање на почетни кодови, 
идентификација на теми, нивен преглед, дефинирање и именување на темите и 
изработка на конечниот извештај. Кодирањето ќе биде индуктивно и насочено кон 
препознавање на повторливи мотиви и искуства поврзани со улогата на балетот во 
развојот на медиумската писменост и критичкото размислување. Контекстуална 
анализа: интерпретацијата на одговорите ќе се врши во контекст на конкретните 
изведби, земајќи ги предвид визуелните, музичките и наративните елементи. 
Доверливост: два независни кодери ќе ги анализираат транскриптите, а ќе се 
пресмети и нивната усогласеност со цел да се обезбеди конзистентност. 

 

Интеграција на резултатите 

Ќе се примени конвергентен дизајн со комбинирани методи, при што 
квантитативните и квалитативните податоци ќе се анализираат одделно, а потоа ќе 

се обединат во заедничка анализа. Ваквиот пристап на „триангулација“ ќе овозможи 
вкрстена проверка на наодите, со цел идентификување на подрачјата на 
согласност, но и на потенцијалните разлики помеѓу статистичките резултати и 
наративните согледувања. 

Валидност и доверливост 

За да се обезбеди валидност и доверливост на наодите, ќе се преземат следниве 
мерки: 

• Валидација на инструментот: Анкетниот прашалник ќе биде пилотиран на
мала група испитаници (n=10) за да се провери јасноста и логичноста на прашањата.

• Внатрешна валидност: Користењето на повеќе извори на податоци и
различни методи ќе го зајакне квалитетот и стабилноста на резултатите.

• Надворешна валидност: Разновидниот состав на испитуваната група ќе
придонесе за поголема применливост на наодите кај пошироката публика.

• Кредибилитет на квалитативните податоци: Ќе се применува проверка од
страна на учесниците („member checking“) преку споделување на резимеа од
интерпретациите, како и консултации со колеги („peer debriefing“) во процесот на
тематско кодирање и анализа.

Ваквиот методолошки пристап овозможува заклучоци кои се емпириски 
поткрепени, аналитички (методолошки) транспарентни и релевантни за образовни 
и уметнички контексти. 

Резултати 

Демографски профил 

Возраст: Најголем дел од учесниците (33,3%) се на возраст од 36 до 50 години, по што 
следат групите од 18 до 25 години и од 26 до 35 години, со по 20% учество. Лицата 
под 18 години и над 50 години сочинуваат по 13,3% од примерокот. Овие податоци 
укажуваат на демографски разновидна публика, со значајно присуство на 
работоспособната возраст. 

Образовна структура: Најголем дел од испитаниците (42,7%) имаат завршено 
високо образование, додека 26,7% завршиле постдипломски студии. Само 5,3% се со 
основно образование, што укажува дека публиката претежно е составена од лица 
со релативно високо ниво на формално образование. 

Посета: Иста пропорција од испитаниците посетуваат балетски претстави 
повремено (42%) и редовно (42%), додека 15,3% биле на претстава по прв пат. 

Медиумска писменост 

Способност за критичка анализа: Речиси половина од испитаниците (45,3%) 
изјавиле дека секогаш применуваат критичка анализа при согледување на 
медиумски содржини, додека 29,3% тоа го прават понекогаш. Помал дел од 
испитаниците (25,3%) ретко или никогаш не применуваат критички пристап. 

Свест за влијанието на уметноста: Над половина од учесниците (58,7%) 
размислувале за тоа како уметноста може да влијае врз нивните медиумски 
перцепции. 

Искуство со балетот 

Оцена на искуството: Над половина од публиката (52%) го оценила искуството како 
одлично, 28,7% како добро, додека само 3,3% го оцениле како непријатно. 

Најзапаметени елементи: Емоционалната порака е најсилно запаметена од 
претставата за 59,3% од испитаниците. Музиката, движењето и визуелните 
елементи беа истакнати како значајни од по 13,3% од учесниците. 

Критичко размислување 

Размислување за симболиката и наративот: Речиси сите учесници (98,7%) се 
согласуваат дека балетската претстава ги поттикнала да размислуваат подлабоко 
за симболиката и наративната структура. 

Способност за препознавање на намерата: Осум од десет испитаници (80%) јасно ја 
разбирале пораката на претставата, додека преостанатите 20% ја разбирале 
делумно. 

Заклучок од податоците 

Демографска релевантност: Примерот ја претставува разновидната публика, со 
значајно присуство на високообразовани лица и редовни посетители на културни 
настани. Ова обезбедува релевантна и информирана основа за проценка на односот 
меѓу балетот, медиумската писменост и критичкото размислување. 

Медиумска свест: Повеќето учесници ја препознаваат улогата на уметноста во 
обликувањето на медиумските перцепции и поттикнувањето критичкото 

размислување, што создава стабилна основа за вклучување на уметничките 
искуства во образовните практики. 

Искуство и емоции: Балетските претстави длабоко ги предизвикуваат емоциите на 
публиката, истовремено поттикнувајќи рефлексија за симболичните и 
наративните аспекти на изведбата. 

Образование: Наодите сугерираат дека балетот може да биде ефикасен педагошки 
ресурс за развој на медиумска писменост и критичко размислување, особено ако 
се интегрира во пошироки образовни и културни програми. 

Квалитативна длабинска анализа 

Цел на анализата: Квалитативниот сегмент го истражува субјективниот однос, 
ставовите и перцепциите на учесниците за влијанието на балетот врз нивното 
критичко мислење и медиумска писменост. Анализата е базирана на одговорите од 
отворените прашања во анкетата, со фокус на идентификуваните теми и појавени 
модели. 

 

Клучни теми и наоди 

Значајн елементи на балетот 

Емоционална порака: Учесниците постојано ја истакнуваа емоционалната 
димензија како највлијателен аспект на балетската изведба. Претставите беа 
опишани како дела што предизвикуваат „длабоки чувства“ и „емпатија кон 
приказната“. 

Како на пример: „Емоционалната порака ми помогна да ја разберам приказната и 
да размислувам за сопствените животни искуства.“ 

Симболика и уметничка креативност: Визуелниот дизајн (костими, сценографија) 
и кореографијата се доживуваа како клучни за интерпретација на  наративните и 
симболичките пораки.                                             . 

Како на пример: „Сценографијата ми делуваше како метафора која ме натера да 
размислувам за многу животни прашања, вклучително и за пошироки општествени 
теми.“ 

Влијание врз медиумската писменост 

Инспирација за анализа на медиумската содржина: Испитаниците истакнаа дека 
балетот ги поттикнал кон посуптилен и подлабок пристап при анализата на 
медиумските пораки. 

Пример: „Балетот ме научи дека секоја слика или движење носи порака, исто како 
и медиумските пораки што ги среќаваме секојдневно.“ 

Паралела со критичкото мислење: Некои учесници изјавуваат дека балетската 
претстава го зголемува нивното внимание кон детали, слично на проверка на 
веродостојноста и намерата на новинарските содржини. 

Пример: „Балетот ме поттикна да се фокусирам на детали, исто како кога 
анализирам новинарски текст.“ 

Поттик за развој на критичко размислување 

Толкување на симболиката: Учесниците истакнуваат дека балетот ги поттикнува да 
бараат подлабоки значења, како во уметнички така и во медиумски контекст. 

Пример: „ Толкувањето на симболите во претставата ми даде нова перспектива за 
пристап кон комплексни теми.“ 

Поттик за дискусија: Неколку учесници се вклучиле во разговори по претставата 
на теми како што се општествени вредности и културни разлики. 

Пример: „ Инспириран од балетот, разговарав со пријателите за тоа како 
медиумите можат да ги манипулираат нашите емоции.“ 

Клучни заклучоци од квалитативната анализа 

Длабока емоционална ангажираност — Балетот создава силна емоционална врска 
со публиката, што го прави моќен медиум за поттикнување емпатија заедно со 
аналитички вештини. 

Катализатор за критичко размислување — Претставите ја стимулираат 
рефлексијата за симболичните пораки и го поттикнуваат формирањето на 
информирани и аргументирани заклучоци. 

Применливост во медиумската писменост — Учесниците препознаваат јасни 
паралели меѓу интерпретацијата на балетот и критичката евалуација на 
медиумските содржини, што укажува на преносливост на стекнатите вештини. 

 

Дискусија 

Резултатите од ова истражување укажуваат дека балетот може да има значајна 
улога во развојот на медиумската писменост и критичкото размислување. Речиси 
сите учесници (98,7%) изјавиле дека претставата ги поттикнала да размислуваат за 
симболиката и наративната структура, што ја потврдува теоретската перспектива 
дека медиумската писменост претставува повеќе од едноставно пренесување на 

информации. Таа подразбира способност за интерпретација на симболички и 
културно релевантни пораки. 

Емоционалната димензија на балетот се издвојува како клучен фактор, при што 
59,3% од испитаниците ја идентификувале како највлијателен елемент. Ова е во 
согласност со концептот на „медиумска мудрост“, кој ја нагласува важноста од 
развивање вештини за  за ориентирање и критичка проценка на емоционално 
интензивни медиумски пораки. Интегрирањето на визуелни, музички и кинетички 
елементи во балетската изведба го вклучува гледачот во сложени интерпретативни 
процеси, поттикнувајќи подлабоко аналитичко размислување. 

Дополнително, резултатите укажуваат дека редовните посетители на балетски 
претстави имаат поразвиени способности за анализа и толкување на медиумските 
содржини. Ова ја потврдува тезата дека континуираниот контакт со уметноста 
може да ја зајакне способноста за критичко мислење. Оттука, балетот може да се 
перципира не само како естетско доживување, туку и како платформа за 
практикување и усовршување на медиумската писменост. 

 

Применливост во практиката 

Интеграција на балетот во образованието: Балетот може да послужи како 
исклучително ефикасна образовна алатка. Вклучувањето на анализата на 
балетските претстави во наставните програми може да ја поттикне способноста на 
учениците критички да ја оценуваат визуелната и наративната содржина. 

Интердисциплинарен развој на наставни програми: Потребно е да се креираат 
образовни програми што ќе ги обединат уметничките дисциплини и медиумската 
писменост на сите нивоа на образование. Тие би можеле да опфатат практични 
активности во кои учениците создаваат сопствени уметнички содржини, 
проследени со критичка анализа на симболичките значења. 

Обука и професионален развој на наставници: Програмите за едукација на 
наставен кадар може да вклучат модули за користење на уметнички изведби, 
вклучително и балетот, како ресурс за развивање на критичко размислување и 
медиумска писменост кај учениците. 

Промоција на културната свест: Инкорпорирањето на балетот и сродните 
уметнички форми во формалното и неформалното образование може да го збогати 
културниот хоризонт на учесниците и да ја зголеми нивната чувствителност кон 
различни културни и историски контексти. 

Етички аспекти 

Истражувањето е спроведено во согласност со меѓународно признатите етички 
стандарди во истражувањата. Пред започнување на прибирањето на податоците, 
сите учесници беа целосно информирани за целта, обемот и методологијата на 
истражувањето, како и за своето право да се повлечат во секој момент без 
последици. Од секој учесник беше добиена писмена информирана согласност. 

За да се обезбеди доверливост, сите лични идентификатори беа отстранети, а 
одговорите беа анонимно кодирани. Податоците беа безбедно складирани во 
дигитални датотеки заштитени со лозинка, достапни само за истражувачкиот тим. 
Во извештајот не се вклучени информации што би можеле да идентификуваат 
поединци. 

Имајќи предвид дека истражувањето опфати возрасни учесници кои присуствуваа 
на  јавни културни настани, проценетиот ризик беше минимален. Сепак, низ целиот 
процес беше обезбедено целосно почитување на приватноста и автономијата на 
учесниците. Истражувањето се спроведе во соласност со принципи содржани во 
Декларацијата од Хелсинки и ги следеше сите релевантни институционални и 
национални регулативи. 

 

Ограничувања на истражувањето 

Карактеристики на испитаниците и можни пристрасности: Поголемиот дел од 
учесниците се редовни посетители на балет, што може да предизвика пристрасност 
поради нивната претходна запознаеност и наклонетост кон уметничката форма. 

Фокус на една уметничка форма: Истражувањето беше насочено исклучиво кон 
балетот, што ја ограничува можноста за генерализација на наодите кон други 
уметнички форми или медиумски содржини. 

Културен и географски контекст: Сите учесници потекнуваат од специфична 
културна и географска средина, што може да влијае врз нивната перцепција и 
интерпретација на балетот. Субјективност на квалитативните податоци: 
Одговорите на отворените прашања и податоците од интервјуата по своја природа 
содржат степен на субјективност, со што се ограничува универзалната примена на 
заклучоците. Отсуство од лонгитудинални податоци: Истражувањето не ги 
анализираше долгорочните ефекти од изложеноста на балетот врз развојот на 
медиумската писменост и критичкото размислување. Идни истражувања би 
можеле да го надополнат овој недостиг преку лонгитудинални студии. 

Заклучок 

Ова истражување претставува едно од првите што експлицитно го позиционира 
балетот во рамките на развојот на медиумската писменост и критичкото 
размислување. Неговата уникатност се произлегува од поврзувањето на 
изведбените уметности со компетенциите од дигиталната ера — пресек кој ретко се 
обработува во академската литература. Емпириските наоди укажуваат дека 
балетските претстави ја поттикнуваат публиката на продлабочена интерпретација 
на симболичката и наративната содржина, што резултира со унаредување на 
аналитичките вештини применливи во проценката на медиумските пораки. 

Практичните импликации на овие резултати се значајни. Интегрирањето на 
анализа на балетот во наставните програми има потенцијал да поттикне 
интердисциплинарно учење, да ја подобри способноста на учениците за критичка 
евалуација на емоционално набојниот материјал и да ја прошири нивната културна 
свест. Дополнително, програмите за обука на наставници можат да го користат 
балетот како модел за развој на наставни стратегии кои ја поврзуваат уметничката 
рецепција со критичките медиумски вештини. На овој начин, балетот се афирмира 
не само како културно и естетско доживување, туку и како педагошка алатка со 
мерливи образовни придобивки. 

Сепак, студијата е ограничена од неколку фактори, меѓу кои се фокусот на една 
уметничка форма, специфичниот културен контекст и присуството на претежно 
редовна публика. Овие ограничувања отвараат нова насока за истражувања на 
пресекот меѓу уметноста и медиумското образование. Идните истражувања би 
можеле да го прошират ова поле преку вклучување на различни уметнички форми, 
пошироки демографски групи и лонгитудинални методи за да се испитаат 
долгорочните ефекти. 

Сумирано, балетот се потврдува како културно и естетско доживување, но и како 
трансформативен медиум за развој на медиумската мудрост. Препознавањето и 
искористувањето на овој потенцијал може суштински да придонесе за развој на 
поцелосни и уметнички интегрирани пристапи кон медиумската писменост во 21 
век. 

